
Զավեն Թորիկյան
 Նկատի ունենալով որ, խօսք առնող գործակիցներս մեծամասնութեամբ, արդէն իսկ գերազանցած են  առաւելագոյն տաս վայրկեանը, պիտի փորձեմ խօսքս կրճատել եւ գրաւոր փոխանցել կազմակերպիչ մարմնին, մանաւանդ որ դեռ մտքիս մէջ թարմ են Վահէ Օշականի խօսքերը.-«Գործի մը սկիզբն ու աւարտն է կարեւորը…Եթէ կրցա՛ր տպաւորել, ապա մնացեալը երկրորդական է»: 
Սիրելի գործակիցներ, ահաւասիկ պիտի հետեւիմ մեր Սփիւռքահայ գրագէտի խօսքերուն եւ պիտի փոխանցեմ խօսքիս սկիզբն ու աւարտը:
Այսպէս, ժամանակ շահելով, մնացեալ երկու-երեք վայրկեաններն ալ կը տրամադրեմ կազմակերպիչ մարմնին կամ գործընկերներուս:
                                                                    ***
 Վերջերս «Նոր Յառաջ»-ի մէջ լոյս տեսած մէկ խմբագրականը, Ալիեւի Ֆրանսա այցելութեան եւ այդ գծով կատարուած ցոյցի մը մասին անդրադարձն է: «Ներսէն Դիտուած» խորագրով խմբագրականին մէջ, յստակօրէն կը նշուէր թէ ցոյցի ժամանակ խօսք առնողները շատ են, իսկ լոզունքներն ալ աննպատակ: 
Թէեւ հոս, այս ժողովին ցոյց չէ որ կը կատարենք, սակայն ի վերջոյ կացութիւնը միեւնոյնն է: Շատ կը խօսինք, լեզուամարզանք կը կատարենք փոխանակ խմբակ առ խմբակ զրուցելու եւ մտքամարզանք կատարելու: Անցնի՛նք եւ իմ կարգիս քանի մը լեզուամարզանք կատարեմ:
Միշտ ալ Հայոց Ցեղասպանութեան ոգե​կոչ​ման թուա​կա​նը երբ մօ​տե​նայ, Թուրք​իոյ, Հա​յաս​տա​նի եւ Սփիւռ​քի տար​բեր եր​կիր​նե​րուն մէջ արտայայտութիւններ կը կատարուին, խօս​քեր կ՛ըս​ուին, յայ​տա​րա​րու​թիւն​ներ կ՛ըլ​լան, հա​յե​րու, հայասէրերու եւ այլախոհ թուրքերու կողմէ: Այս անգամ…այսինքն երեք տարիէն շատ աւելի պիտի կրկնուին նմանօրինակ իրավիճակներ:
Կը ներէ`ք գործակիցներ…այս իրարացումը, կամ թաշխալան («couleur local» է այսպիսի լեզու գործածելը) կը նմանի ջուր ծեծելու կամ ինչպէս ֆրանսացիք կ՛ըսեն.- «Chercher Midi a 14 Heures», այսինքն` ժամը երկուքին կէսօր փնտռել:
Բազմիցս կրկնուած առաջարկներ, հետեւողականօրէն եւ ամէնայն թութակաբանութեամբ եւ աղմ​կա​րա​րու​թեամբ կը կրկնուին:
Սակայն հոս տեղին է հարց տալ թէ ամ​բոխ արտասուքող կամ յու​զող, այս  արցունքաբեր ճա​ռե​րէն եւ կար​գա​խօս​նե​րէն ան​դին, կ՛ենթագիտացի՞նք թէ ինչ ըրինք ան​ցեալ տարիներու ըն​թաց​քին եւ ինչ ալ պիտի կատարենք յառաջիկայ տարիներուն: Յա​ռաջ​դի​մու​թիւն ար​ձա​նագ​րե​ցի՞նք, թէ կրկին պի​տի հա​ւաք​ուինք լսե​լու հա​մար միեւնոյն լոզունքները, որուն կարեւորագոյնն է.- Հայոց Ցե​ղաս​պա​նու​թեան ճա​նա​չում... 
Բոլոր գաղութներն ալ գործի պիտի լծուին: Հոս Միացեալ Նահանգներու մէջ, պիտի պայքարինք ամէն գնով, որ Սպիտակ Տան վարձակալը , անպայման գործածէ Ցեղասպանութիւն բառը:
Տրտունջք, մելամաղձոտ իրավիճակ: Նմանօրինակ պատկերներ շարունակ կը կրկնուին թէ՛ բեմերու վրայ, թէ՛ գիրքերու մէջ եւ թէ՛ յատուկ Ցեղասպանութեան համար պատրաստուած վաւերագրականներու մէջ: Այո՛, անարդար է որ Հա​յոց Ազ​գա​յին Դա​տը միայն ու միայն բեմահարթակներու վրայ կամ գիր​քե​րու եւ հե​ռա​տե​սի​լա​յին պատկեր​նե​րու մէջ տեղադրենք:
Ոմանք, յատկապէս Թուրք​ի​ան եւ իր վարձկան պատմագէտները, էա​կան հար​ցը կը շրջան​ցեն ու կ՛աղաւաղեն, առաջարկելով թէ պատ​մա​բան​նե​րը պէտք է որ քննեն եւ եզ​րա​կաց​նեն, հրա​պա​րա​կե​լու հա​մար հայ​կա​կան Ցե​ղաս​պա​նու​թեան գո​յու​թիւնը եւ իս​կու​թիւնը…: 
Զարմանալի տրամաբանութիւն: Կարելի՞ է հարցադրումի տակ առնել ահաւոր անցեալ կատարեալ մը…կամ պարզապէս կատարելապէս իրագործուած ահաւոր անցեալ մը:
Պատահածը ոճի​րէ կամ նոյնիսկ ցեղասպանութենէ մը ան​դին կ՛անց​նի, նոյ​նիսկ եթէ այդ ոճի​րը կը բնո​րոշ​ուի որ​պէս մարդ​կու​թեան դէմ գործ​ուած ոճիր:
Հոս տեղին է հարց տալ.- Պա​տա​հե​ցա՞ւ բնաւ որ Ցե​ղաս​պա​նու​թեան ճա​նաչ​ման հե​տե​ւի իս​կա​կան քա​ղա​քա​կան խնդի​րը‘ հայ​րե​նա​հան​ման սրբագ​րու​թիւնը եւ բռնագ​րաւուած հայ​րե​նի​քի վե​րա​դար​ձը իրա​ւա​տէր ժո​ղո​վուր​դին:
Ի վերջոյ մեծամասնութիւն հաշուող ժո​ղո​վուր​դը բնազ​դա​կան կեր​պով քաջատեղեակ է որ լի​ի​րաւ ազգ ըլ​լա​լու, իր իրա​ւուն​քը վե​րա​կանգ​նե​լու հա​մար, իր​մէ խլուած ՀՈՂն է քա​ղա​քա​կա​նու​թեան եւ քա​ղա​քա​կան մտա​ծո​ղու​թեան առանց​քը: Մնաց​եա​լը սրահ​ներն ու դէմքեր յու​զող զգացական աղ​մուկ է: 
Պետական բարձր մակարդակի աշխատանք կայ կատարուելիք: Պէտք է որ խօ​սինք հայ​րե​նա​հան​ման մա​սին…Պէտք է որ խօ​սինք բռնագ​րաւ​ուած Հա​յաս​տա​նի ազա​տագր​ման ու հատուցման մա​սին:
Յիշատակելի է 1965-ին յա​ջոր​դած Խորհր​դա​յին պայ​ման​նե​րուն մէջ ազ​գա​յին այն յա​տուկ աշ​խու​ժու​թիւնը որ նկա​տե​լի էր 1970-ական թուա​կան​նե​րուն յատ​կա​պէս հայ​րե​նի մտա​ւո​րա​կա​նու​թեան մօտ, որ մաս​նա​ւոր ու​շադ​րու​թիւն կը դարձ​նէր Արեւմ​տա​հա​յաս​տա​նին, ինչ​պէս կը վկա​յեն առն​ուազն Ցե​ղաս​պա​նու​թեան մա​սին գրուած պատ​մա​կան ու​սում​նա​սի​րու​թիւն​նե​րը: Խորհր​դա​յին Հա​յաս​տա​նի պա​րա​գա​յին ալ, այդ օրե​րուն խնդիր չկար Արեւմ​տա​հա​յաս​տա​նի պա​հան​ջա​տի​րու​թեան իրա​պաշ​տու​թեան կամ անի​րա​պաշ​տու​թեան:
Արեւմ​տա​հա​յաս​տա​նի պա​հան​ջա​տի​րու​թիւնը, ու​րեմն, հա​մազ​գա​յին մասշ​տա​պով հիմ​նա​կա​նին մէջ կը բա​նա​ձեւ​ուի որ​պէս ար​դա​րու​թեան հարց եւ ու​նի էա​պէս ար​դա​րա​հա​տոյ​ցի իմաստ:
Պիտի վերադառնամ «Նոր Յառաջ»-ի այդ ինքնաքննադատական խմբագրականի աւարտին: Ուր կ՛ըսուի թէ փարիզաբնակ հայորդի ցուցարարները կը կանչէին…«Արցախը մերն է»: Այս պարագային սակայն, այդ նոյն Փարիզաբնակ հայորդին որուն նախահայրերը վստահաբար Խարբերդէն կամ Եոզկաթէն են…ամէնայն խիզախութեամբ կրնան կանչել.- «Մեր հողերը»:
Եւ դեռ այս բոլորը կատարելու համար, կարիքը չկայ 2015 թուականը սպասելու, այլ այսօրուընէ սկսեալ գործի լծուիլ յաչս այսպիսի ճանապարհային քարտէսներու:
 

